
Bikain Urkiri 

Irakaslea, Antropologian lizentziaduna 

Suaren inguruan lagunekin bildu eta gau magiko bat igarotzea beti dago ondo, udaz edo neguz, hondartzan edo edozein aker dabilen larrean, (aker-larrea=akelarrea) eta ilargi betea dagoen gau distiratsu batean bada askoz hobe. 

San Joan suak Euskal Herrian aspalditik ospatzen diren egunak dira, bezperako su, akelarre eta guzti, baina badakigu (edo behar genuke?) udako solstizioa edo, hobeto esanda, uda garaiaren etorrera kristautasuna sortu aurreko ospakizuna dela, hots, Euskal Herri paganoak kristautasuna zer zen ez zekielarik ospatzen zuen udaren etorrera. Batzuek diote ekainaren 21a dela egun hori eta beti egun bera izan ohi dela, gau motzena eta egun luzeena aitzakia. Hala ere, Julius-Augustus Zesarrek bere omenez uztaila eta abuztua asmatu zituela jakiteak, eta beraz 12 hilabeteko eguzki egutegia erromatar inperioaren asmakuntza garaikidea dela jakiteak eta garrantzitsuagoa den «antzinako euskaldunen ilargi egutegia» ezagutzeak (Josu Naberanen liburua bestalde; 2003an Basanderek argitaratua), non egiaztatu daitekeen antzinako euskaldunek ez zituztela egunak (eguzkia) zenbatzen, gauak baizik, hortik euskarazko eguneko hilabetea = ilargi betea, hainbat hutsune sortzen dizkigu. Kobazulo eta inguruetan aurkitutako hezur xafla ugariak dira horren froga agiri. 

Euskaldunok, gustuko ditugu akelarre, sorgin, su, dantza, gau edo ilargi bete hitzak eta folklorismo sentimendu bat pizten digute barruan, herriminaren antzerako kulturmina sortuz eta badirudi badela inkontziente kolektibo bat zerbait berezia sorrarazten diguna, berreskuratu nahi duguna baina ezjakintasunak harrapatzen gaituena (Irakurri Alfontso Mtz. Lizarduikoaren eta Jon Baltzaren Mariren erradiografia, euskal inkontziente kolektiboaz. Gaiak. 2007). Hala ere, jakin behar dugu kristautasunak, inkisizioaren denborak baztertuz, buruz eta zentzuz jokatu izan duela, ez hemen bakarrik, munduko leku guztietan. Bertoko kulturaren ezaugarriak biolentziaz eragotzi baino gehiago, bere egin izan ditu, pixkanaka ohitura paganoak kristauekin nahasaraziz, egun finkoak ipiniz besteak beste (santuen ospakizunak beti urteko egun berean dira) eta azken finean, bertoko kutsu paganoa kenduz eta kristautasunak asmatutako ohiturak indarberrituz. Azken finean tokian tokiko herri kulturak asimilatu egin ditu, pixkanaka higatuz eta zanpatuz. Julio Caro Baroja, Barandiaranekin batera euskal herriko ohiturak eta tradizioak zehatz aztertu zituen gizonetako bat da eta hark argi esan eta idatzi zuen Los Vascos-en: «Ez sorginik, ez akelarrerik, inkisizioa izan zen existitu zen bakarra», sorginak ziren (nahikoa zen ile gorria edo aurpegian orbanen bat izatea) aitzakian milaka emakume (eta gizonak ere bai, gutxiago izan arren) erre zituenak, Zugarramurdiko kasua esaterako. Hau, euskaraz hitz egiten zutenak (oraindik sorginen hizkuntza batzuentzat, pozoitua) suaren inguruan larreetan edo zelaietan batzen zirela gehituz eta hainbat belar mota (beraien ingurunea ederki asko ezagutzen zutelako. Guk farmaziak ezagutzen ditugu bakarrik) kontrolatu, erre edo infusioetan hartzen zituztela jakinda... badago nahikoa aitzakiarik. Sorgintxo maitasunez deitzea tira, baina akelarreekin, espiritu txarrekin, gauarekin eta sanjoanekin nahastea, gure historiari eta kulturari harriak botatzea dela iruditzen zait, kristautasunaren atzaparretan berriro eroriz. Euskal kultura hain da zaharra, zehatz jakitea ezinezko kontua izango dela beti, baina bart gauean ospatu dugunaren sinbologia inkisizioak erre nahi izan zuena da, eta badakigu inkisizioak aitzakiak besterik ez zituela behar izan, hau da, gezurren bidez epaitu eta erre zituela milaka euskaldun. Udaren etorrera, neguarena bezalaxe suaz ospatzen zuten (eta dugu); izan ere, sua gure kulturaren ezaugarri nabarmen bat izan da eta da, baina ez zen gaur salerosten dugun akelarrerik, ezta sorginik ere, haiek beraien bizi eredua eta bizi antolaketa zuten, ilargiaren araberakoa noski, suaren inguruan biltzen ziren eta belarrak, ondo pasatzeko, sendabelar modura eta akaso norbaitek etsairen bat akabatzeko erabiltzen zituen, baina hori euskaldunen jakintza deitu behar genuke, euskaldunen ospakizunak eta euskaldunen arazoak, ez akelarreak. Espiritu txarrak suarekin uxatzearena, eta ilargia, gaua, iluntasuna eta abarrak gaizkiarekin lotzearena ezin dugu onartu, hori desfase kultural handiegia da hain harro eta pozik jarduteko. Gure arbasoek ez zuten guztia ondo egingo, baina ezin ditugu banpiroen pelikulekin parekatu, gaizkiarekin, konturatu egin behar gara, azken batean euskal kultura gaizkiarekin lotuta erakutsi digutela eta gaizkiaren sinbolo guztiak bere horretan ospatzen jarraitzen dugula. Arbasoek natura maite zuten, baita euskara ere eta horrekin bizi ziren, inori minik egin gabe. Ez legoke txarto apurka sanjoanetako (santurik ez dagoelako) gauzak ahazten eta antzinako euskaldunen ohiturak berreskuratzen joatea. Eta lasai, sua eta festa kendu ezinak baitira guretzat. 

